
16. aggustusi 2024 UKA2024/89 
 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara:  

Ilinniarnertuunngorniarfiit aamma ilinniarfiit ingerlaqqiffiusut pillugit inatsisit 

allannguuteqarnissanik siunnersuuteqaqqullugit Naalakkersuisut peqquneqarnissaannik 

Inatsisartut aalajangiiffigisassaattut siunnersuut, tamatumani qulakkeerneqaqqullugu 

inuussuttut ilinniarfiini aamma ilinniarfinni ingerlaqqiffiusuni soraarummeernerni, ilinniartut 

kalaallisut oqaatsiminnik atuisinnaanissaat pisinnaatitaaffittut inissinneqassasoq. 

(Inatsisartunut ilaasortaq Najaaraq Møller, Siumut) 

 

Tunngavilersuut: 

Pitsaasuuvoq inuiaqatigiittut amerlanerujartuinnartunik ilinniarsimasortaqaratta, amerlassutsikkut 

aamma pitsaassutsikkut siuariartorfiusumik. Kisianni suli pitsanngorsaasoqarsinnaavoq, 

ersaripporlu ilinniartitaanikkut aaqqissuussisimanerput oqaatsitigut suli aporfilersuiffeqartartoq. 

Oqaatsitigut unammilligassat tamakku pissutigalugit qaffasinnerusunik ilinniarnerit 

angujuminaatsutut misinnarsisinnaasarput, pingaartumik allamiut oqaasiinik tamakkiisumik 

atuisinnaanngitsunut. 

Ukiuni kingullerni amerlanerujartuinnartut namminneq oqaatsitik atorlugit 

soraarummeersinnaanngorsimapput, pingaartumik nalileeqataasartut aamma/imaluunniit 

nutserisut periarfissatut neqeroorutigineqarsinnaasimagaangata. Kisianni suli inuusuttut allatut 

ajornartumik assersuutigalugu danskisut misilitsittariaqartarput, tassami tamatigut 

qulakkeerneqartanngimmat nutserisumik imaluunniit oqaatsinik ilisimaarinnittumik 

nalileeqataasussanik peqataasoqassasoq. 

Tamanna soorunami uggornarpoq aamma ilinniartunut ataasiakkaanut killilersuivoq. Inuppassuit 

allamiut oqaasiinik tamakkiisumik atuisinnaanngorsimasanngillat imaluunniit allamiut oqaasiinik 

atuinissaminnut toqqissisimallutik inissisimasanngillat. Tamanna pissutigalugu amerlasuut 

misilitsinnermi toqqissisimasanngillat, tamannalu kinguneqarsinnaavoq naammaginanngitsumik 

angusaqarnermik, imaluunniit ajornerpaamik pisoqassappat, ilinniakkamik sinnattorisimasamik 

qimatsisariaqalernermik. 

Taamaattumik siunnersuut una siunertaqarpoq qulakkiissallugu, namminneq oqaaserisat atorlugit 

misilitsinneq pisinnaatitaaffinngortinneqassasoq. 

Siunnersuut piviusunngortinneqarpat, ilinniarfiit pisussaaffigissavaat pilersaarusiornissaq aamma 

qulakkeerinninnissaq, siunertaralugu nammineq oqaaserisat atorlugit misilitsinneq piviusumik 

pisinnaatitaaffinngortinneqassasoq. Tamanna isumaqassaaq, ilinniakkat suulluunniit 

pineqaraluarpata, ilinniarfiit qulakkeersimassagaat misilitsinnerni nukissat naammattut 

pigineqassasut, taamaaliornikkullu oqaatsitigut aporfilersuinerit ilinniakkamut 

naammassinninnissamut akornutaajunnaarsissimassallugit. 

Imminut assortornertut ippoq, naak nammineq oqaaserisat atorlugit soraarummeerneq ullumikkut 

ingerlanneqarsinnaagaluartoq, nukissat naammattut pigineqannginnerat pissutigalugit, suli 

aporfissalersuisoqartutut ittarmat. 

Qaffasinnerusumik ilinniartitaanerit pillugit Inatsisartut inatsisaani1, § 17, imm. 5 naapertorlugu, 

nalileeqataasartut pillugit Naalakkersuisut aalajangersaallutik nalunaarusiorsinnaatitaapput. Una 

siunnersuut aqqutigalugu aalajangersagaq taanna ilanngullugu, inatsisinut toqqaannaq 

qaffasinnerusunngorlugu ikkuteqquneqarpoq. 

 

Pisortanut aningaasatigut allaffissornikkullu kingunerisassai: 

Ilimasuutigineqarpoq inatsisinut atuuttunut allannguutissanik siunnersuuteqarnissamut atorfilittaq 

ataaseq ukioq affaa suliaqarnissamut atuissasoq, tamannalu 250.000 kroninik naleqassasoq. 

Tamatuma kingorna ilinniarfiit soraarummeernerni nalileeqataasartunut / nutserisunut 

aningaasartuuteqartussaassapput, siunnersuummut uunga atatillugu erseqqissunngorlugit 

oqaatsigineqarsinnaanngitsunik. 

Siunnersuuteqartup ilisimavaa siunnersuut piviusunngortinneqassappat ilinniarfiit piginnaasatigut 

annertusaaffigineqassasut, misilitsinnerni nalileeqataasartunik imaluunniit nutserisunik 

pissarsiniarnissamut aningaasartuuteqarnerulernermik kinguneqartussamik. Siunnersuuteqartulli 

naammattumik periarfissaqarfiginngilaa ilinniarfiit ataasiakkaarlugit aningaasaqarnerannik 

sukumiisumik misissuissalluni, aamma sunniutit tassungalu atatillugu aningaasalersuinissamut 

missingersuutit tamaasa ilanngullugit nalilersuiffigissallugit. Naatsorsuutigineqarpoq 

tunngaviusumik pisinnaatitaaffiit uani pineqartut pillugit Naalakkersuisut suliaqarnissaanut 

atatillugu, apeqqutit tamakku ilanngullugit nalilersorneqassasut. 

Namminersortunut aningaasaatigut allaffissornikkullu kingunerisassai: 

Soqanngilaq. 

 
1 https://nalunaarutit.gl/groenlandsk-lovgivning/2019/l-14-2019?sc_lang=kl-GL 

Innuttaasunut aningaasatigut allaffissornikkullu kingunerisassai: 

Takuuk qulaani pisortat aningaasartuutissarisinnaasaanut tunngasoq. 


